
Dette er gruvebygda Ølve. Det er ikkje så lett å sjå, korkje på dette bildet eller når ein køyrer gjennom bygda. Men industriminna våre er mange. Dei eldste kjende gruvene i Hordaland ligg her. Eg pleie sei at Ølve og Hatlestrand er den eldste industristaden ved Hardangerfjorden.

I skogane våre ligg nemleg spora etter ei tusen år lang industrihistorie. 
KART

Det heile begynte i Fuglebergsåsen kring år 1100 etter Kr, med hellehogging, produksjon av baksteheller som vara i fleire hundre år. Ingen veit sikkert når siste hellehoggaren gav seg.
Så i 1642 veit me at bergenske kompaniskap starta gruvedrift i Dalen og ganske snart også i Attramadal, inst i Kvitebergsvatnet. Kis gruvene vart drivne i periodar, på 1600-talet, 1700-talet etter koparkis og på 1800-talet og fram til kring 1920 etter svovelkis. 
Det er mange gruvehol og mange lange gruvegangar, store steintippar og grunnmurar etter gamle driftsbygningar å finna både i Dalen og i Attramadal.
Og Fuglebergsåsen er perforert av hillarar. Arkeolog Irene Baug har lokalisert meir enn 50 hellebrot i Fuglebergsåsen og fleire og 20 på Netland.

Så her har vore stor aktivitet.

BHELLE
Dette er ei bakstehelle. Ei halv ei. Ei av dei som blei liggjande att etter siste hellehoggarane. Steinen ho er laga av heiter klorittskifer, som er størkna og samanpressa oske etter eit vulkanutbrot ein gong for ca 500 millionar år sidan. Den gong låg det landet som skulle bli Ølve nede ved Ekvator i eit vulkansk øylandskap som etter kvart vart pressa nordover. I dag kjenner me dette landskapet som Bømlo, Stord, Austevoll, Tysnes, Ølve, Hatlestrand og Varaldsøy. I dette området har det vore ulike typar bergverksdrift så lenge det har budd folk her.

BHELLE2

Tidlegare har me snakka om bakstehellene som kleberstein, men no er geologane enige om omtala dette som klorittskifer. Denne klorittskiferen ligg som eit smalt belte langs Fuglebergsåsen, ikkje så mange meter høgt, men i fleire hundre meters lengde. Me kan berre undra oss over korleis dei oppdaga denne ressursen. 
Ferdig bearbeidde var bakstehellene ca 1 cm tjukke, vel 30 cm i diameter. 
Hellene fekk rette tjukna ved at det vart skrapa på dei med ein kvass reiskap. Reidskapen laga eit rifla rutemønster på overflata. Nokon har lansert teorien om at dette rutemønsteret kan vera opphav til vaffeljarnet. Irene Baug som var her og snakka om bakstehellebrota i juni, antyda også at flatbrødet kan ha sitt opphav her i området.

Kloritt-skiferen tåler godt varmen frå bålet, sprakk ikkje. På bakstehellene steikte dei flatbrød men også annan mat fram til jarnomnen kom. Under utgravingar på Bryggen i Bergen og i Gamlebyen i Oslo er det funne restar etter svært mange baksteheller, og fagfolka meiner dei fleste hellene kom herifrå. Det skal også ha vore eksport av heller herifrå til Vesterhavsøyane.

BAKKHIDLAREN
Her ser de spora etter hellehogginga i Bakkhillaren. Dit skal me seinare i dag. Dette er ein av dei største og flottaste av hellerane. Framfor brotstadene der dei har jobba seg innover i fjellet, ligg digre avfallshaugar og vitnar om at produksjonen har vore stor. Dei djupaste helarane går 30 meter innover i fjellet. Her er helarar som minner om Dovregubbens hall, somme er meir utilgjengelege enn andre og mange har rett og slett klappa saman. Så ein bør sjekka forholda før ein går inn i ein helar.  
HEDLEBERGDH

Her er Hedlebergshidlaren, ein annan av dei store, som kvar sommar blir rigga som konsertlokale. Her er ein fjellhall med eit amfi med plass til 250 menneske og her meiner geologane at det er det er teke ut stein til andre føremål etter at det blei slutt på bakstehellehogginga. Geologar har også gått god for at det er trygt inne i amfiet.
Grunneigarane har altså gitt hidlarane namn. Areskorshidlaren

Hedleberget til høyrer gardar som tilhøyrde Halsnøy kloster og ein trur det kan ha vore klosteret eller andre utabygds folk som organiserte produksjonen av og handelen med hedlene og at hedlehogging kanskje var vinterarbeid for bønder i området.

KAIEN

Frå Bakkhidlaren går det ein sti ned til Kvitebergsvatnet. Langs stien har me funne restar av øydelagde baksteheller. Nede ved vatnet ligg ein liten oppmura steinkai. Oppom kaien eit lite, halvrundt steinmura hus. Dette må vera ein utskipingsplass for baksteheller, herifrå må hellene vera frakta i ein pram bort til elveosen og derifrå vidare dei eit par hundre metrane langs elva ned til sjøen.

Denne kaien og grunnmuren oppom kan dermed vera svært gamle byggverk. Kanskje dei eldste i bygda. Kaien og grunnmuren blei rydda fram frå lauvskogen no i vår. Dei ligg like nord for Ambarevikja.
EIDE

I juni hadde me ein gaida tur gjennom det gamle industrilandskapet, der me blant anna for langs transportvegen til bakstehellene. Me arrangerte faktisk ein pakketur til Ølve frå fredag til søndag, 15 tilreisande deltok og syntest det var kjekt å bli kjende med bygda på denne måten.
ELV/SAG

Frå Kvitebergsvatnet renn Slaggelva, som også er kalla Hytteelva ned til sjøen der det i dag heiter Slagget. Ved elva låg den gamle bygdekverna som det er laga ein kopi av.
Og midt nedi elva ligg desse fire høge murane. Det er sannsynlegvis murane til ei av dei første oppgangssagene i Kvinnherad, omtalt i ein rekneskap i 1563 som lagmannen si sag.

SAG

Er det slik me trur, så er det saga mykje materialar her for sal til dei mange skotteskutene som kom til Sunnhordland etter trevirke.

Ei av dei største utskipingshamnene for skottehandalen først på 1600-talet heitte Klauv, som er det gamle namnet på Slagget.

SLAGG

Dagens namn har si forklaring her, i slagget, den smelta malmen, avfallet etter smeltehytta som må ha lege her. Til smeltehytta her kom dei kis både frå Dalen og frå Attramadal. Den første smeltehytta kom opp i 1640-åra, ei ny vart teken i bruk i 1765. 

SLAGGET   
For dei lokalkjende så må smeltehytta ha lege i området mellom huset til Agnes Huse og elva. Og dermed er me i gang med historia om den gruveaktiviteten som tok til her i 1642, to år før dei starta på Røros.
Danskekongen hadde forstått at dette landet vårt her nord var svært rikt på ressursar. Dei ressursane ville han utnytta og han delte ut bergverksløyve til dei som ville prøva lukka.

Ved hjelp av tyske fagfolk blei det sett i gang bergverksdrift mange stader, blant anna her, og etter kvart vart det ein del kontakt mellom dei ulike gruvebygdene, blant anna mellom Ølve og Røros. Tyskaren Jacob Mathias Tax, for eksempel, som kom hit for å driva gruvene i nokre år, reiste vidare for å bli direktør på Røros.
Det var mange ulike selskap som drifta gruvene. Lensherre Henrik Thott på Bergenhus skal ha vore den første som fekk løyve av kongen til å driva bergverk i Ølve. Han fekk med seg bergenske kjøpmenn og andre som våga å satsa pengar på denne nye industrien. Det var ikkje alltid det var så mykje å henta. Difor blei det ofte stans i drifta, og det kunne gå lenge før nokon nye prøvde seg.
Statthaldar Gyldeløve var inne som eigar, han selde partane sine til industrireisaren Jørgen Thormøhlen i Bergen. Og gruvene her i Ølve hadde faktisk ein liten avleggjar i Bergen, under Sejersberget, ved dagens godsterminal.
MUR

Denne gedigne muren er fundamentet for anleggsplassen gruveselskapet hadde ved Jarnsmåget i Dalen. Opp hit går det ein god skogsveg, ein veg som nok i si tid blei bygd  av gruveselskapet. Lenger oppe og inne i same åsen ligg gruvene i Dyråsen. Kor mange av dåke er det som har vore til Jarnsmåget? Og kor mange har vore oppe i Dyråsen?
Me var på skuletur til Jarnsmåget mens me gjekk på barneskulen. Så den gruva har eg alltid visst om. Men eg var i Dyråsen for første gong i vår etter at kulturnemnda i Bygdelaget begynte å jobba med industrispora. Der oppe ligg eit svært spesielt gammalt gruvelandskap.
Det finst også andre gamle gruver i Dalen, blant anna i åsen mellom Vetledale og Roaldstveit.
GRUVE JARN

Her ser de Jarnsmåget i Dalen. Her tok dei først tok ut jernmalm som blei frakta til jarnverk på Austlandet, men dei fann visst fort ut at det svara seg betre å satsa på å ta ut koparkis.

Bøndene i Dalen køyrde kisen i møkakjerrene sine ned til Dalsjøen, derifrå må det ha vore transport sjøvegen inn til smeltehytta på Slagget. Koparen gjekk til produksjon av koparplater og myntar.
I 1860-åra tok dei ut eit par tusen tonn svolvelkis i året i Jarnsmoget. Då handla det ikkje om kopar lenger. Restane etter ein jarnbane som frakta kisen frå gruva og fram på anleggsplassen er sannsynlegvis frå den tida.
KNUS

Her oppe står også nokre gamle steinknusarar til pynt i skogen.
HUS

Og her er ein driftsbygning som vart fornya på 1950-talet, siste gongen det vart gjort eit forsøk på nytt liv i gruvene.
GRUVE

Første tida sprengde dei fjellet ved hjelp av fyrsetting. Dei varma opp berget med bål og fekk det til å sprekka ved å slå på kaldt vatn. Men Jakob Mathias Tax, han tyskaren eg nemnde som for vidare til Røsos,  hadde med seg krut til Ølve. Han føretok den første fjellsprenginga med krut i Norge, I Ølve, her i Dyråsen, i 1655. Så her var det snakk om pionervirksomhet!

Kanskje var det nedi dette holet det skjedde.
I periodar hadde folk frå dei fleste gardane arbeid i gruvene, heiter det. Verket skaffa altså arbeid og inntekter til bygda, men skapte også konfliktar. For gardane rundt gruvene blei pålagde å hogga og levera ved til både fyrsetting og til smeltehytta. Det gjekk med ved i store mengder.  Og den ekstraskatten var ikkje populær. Verket klaga over at smeltehytta til tider måtte gå for halv maskin på grunn av mangel på ved.

Den gongen var det ikkje mengder av skog å ta av som no. Fuglebergsåsen var så snau at dei oppe i Nordås kunne sjå lyset til smeden som gjekk langs åsen heim til Fugleberg frå arbeid i Attramadal.
KLØFTA
Oppe i Dyråsen har dei teke kisen ut or ei kløft som buktar seg gjennom landskapet. Her er mange gruvehol loddrett ned i denne kløfta. Dei er delvis fylte med vatn og området er ikkje sikra, så det er ikkje ufarleg å ferdast der. Ei ku sette ein gong livet til i eit av gruvehola.
DYRÅSRUIN

Det er fleire grunnmurar etter driftsbygningar i Dyråsen.  I eine huset har det vore smie. Dette er den største bygningen.

GRUVEARBEIDARAR

Dette bildet er frå 1911 og viser arbeidarane framfor maskinhuset ved Jarnsmoget slik det då såg ut. Inne i dette huset stod maskiner som drog opp vogner med kis frå den djupe gruva.

Blant arbeidarane er det nokre med namn frå bygda, andre som må vera tilflyttarar.

På denne tida er det ein familie i Stavanger som eig gruvene og eit engelsk selskap står for drifta. Sjefen var Mister White. Han er med på bildet ilag med ein svensk ingeniør, ein amerikansk ingeniør og ein tolk. Altså eit litt internasjonalt miljø.
Kor mange som har jobba i gruvene til ei kvar tid veit me ikkje, og det varierte nok, men her ser me ein bra flokk og inne i Attramadal kunne det kanskje samstundes ha vore halvparten så mange. 
På denne tida køyrer framleis bøndene kis i møkakjerrene sine. Dei får ei krone lasset, det synest Mister White er for mykje. Han set ned prisen. Då streikar bøndene i Dalen. Engelskmannen kjøper 6 dølahestar, vogner og høy til hestane frå Bergen, men det svarar seg sjølvsagt ikkje. Han må kvitta seg med hestane, det vil sei han beheld ein hest som han rir rundt i bygda med.
Bøndene tok nok opp att kjøringa, Det finst teikningar over ein planlagd trase for ein taubane som skulle transportera kis mellom Dalen og Dalsjøen. Den skulle føra ned til ein større, ny lastekai her nedom Holereset. Dette blei det ikkje noko av.

Det seiest at når denne Mister White inviterte til selskap ved Dalsjøen så fekk han tilsendt mat frå Hotell Norge i Bergen. Han budde i huset til Dagfrid Huse, som verket åtte den gongen. Der hadde han både hushjelp og gartnar. Stemme det at det står nokre planter att i hagen din frå den tida, Dagfrid?
På garden Huse her med Dalsjøen vaks det fram ein liten gruveby. Det blir nemnt at her på 1700-talet var 30-40 hus. Her blei dei fleste tilreisande arbeidarane buande, nokre leigde også rom på gardane, blant anna i Dalen. Eg høyrer at desse romma lenge bar namn etter gruvearbeidarane.
På Røyrane budde to svenske gruvearbeidarar som begge drukna ein morgon i 1868 då dei gjekk gjennom isen på veg til arbeid i Attramadal.

Gruvelivet var eit tøft liv med hardt arbeid, elendige arbeidsforhold og heilt sikkert mange ulukker. I lange periodar stod gruvene stille. Då hadde tilreisande arbeidarar lite å ta seg til, då var det nok ekstra trasige forhold i gruvebyen. Mange måtte ty til fattigkassa.
Og miljøet var kanskje så som så, presten Hartzberg omtalar det slik: arbeiderne var noget sammenskrab fra Røros og flere verker, noget man der gjerne ville være av med, som drikfældige og udugelige mend.
I 1863 var ein ny familie på veg til Ølve, faren hadde fått jobb i gruvene. Han hadde kone og fire døtre. Kona var høggravid. Mannen døyr på veg hit. Kona kjem med dei fire små jentene, føder den femte, og døyr i barsel. Fem små foreldrelause jenter er åleine på ein vilt framand stad.
Kyrkjebøkene fortel at Fredrikke budde på Skarvatun då ho blei konfirmert, Cathrine budde på Kviteberg og Sofie, den yngste, budde i Vetledale. Sannsynlegvis har dei vakse opp på desse gardane. Dette tyder på at bygda tok vare jentene. Me får håpa dei hadde det bra. Ei av jentene skal ha reist til Amerika, dei andre veit ein visst ikkje noko om.

KART FOSLI

Det finst fleire kart som viser dei mange gruvene i Attramadal, gruveplassen inst ved Kvitebergsvatnet. 
KART

Her er det ca 15 namngjevne gruver: Bergs minde 1 og 2, Østre og vestre Dalemyr, Jakob Homans gruve, Guldgruven, Vassgruven, Hildrehuset, Sandines Minde, Anna Bakke og Stolpegruven som også blei kalla Lykkens prøve. Blant andre.
SMIDJEHIDLAREN

Smiehidlaren skal vera den eldste. Den har inngong oppe i fjellsida, går innover og nedover. Vegen opp til denne gruva går på ei steinfylling forbi fleire andre gruveinngangar.
SVOVEL

Her er det ikkje tvil om at berget inneheld diverse mineralar.

TIPP/RUIN

Mange stader i området ligg store steintippar og grunnmurar etter ulike driftsbygningar.

STOLPEGRUVA

Dette er inngangen til Stolpegruva. Det er moglegeg å gå innover eit par hundre meter, med hodelykt, på ein relativt trygg sti forbi fleire djupe gruvehol fylte med vatn. Men her må ein føta seg med omtanke og all trafikk her skjer på eige ansvar.
UTGANG

Me tok ein tur i Stolpegruva på denne pakketuren me hadde i juni. Og alle kom velberga ut att.

INNI

Fleire av gruvene har opning i begge endar, men er vanskelege å gå gjennom på grunn av mykje vatn.

OPNING

Slik som her for eksempel. Frå midt inni denne gruva gjekk det ein jernbane ned til lasteplassen og kaien i Attramadal.
BANE 1

Her er traseen

BANE 2

HJUL

Og her har noko av maskineriet blitt liggjande, som de ser.
SMIE

Dette trur me kanskje var smia. Det var altså nokre driftsbygningar her inne, her var eit forsamlingshus med arrest, men visstnok berre eit par bustadhus. Dei fleste arbeidarane kom roande inn vatnet kvar morgon. Stigeren, arbeidsformannen budde på Slagget, i Kvitebergshuset.
SPRUTEN

Som i Dalen var det på tale med ny aktivitet her på 1950-talet, utan at det blei noko meir. Men dei bora eit hol her, trefte ei vassåre, sette inn in propp med eit tynt hol i og dermed fekk me spruten, ein lokal attraksjon. Vatnet står alltid rett til vers. Om vinteren blir det ein fin isskulptur her like ved vatnet.
Frå utskipingskaien i Attramadal blei kisen frakta med ein stor pram, til andre enden av vatnet. Prammen som blei brukt siste tida heitte Adam, den var 10 meter lang og 3 meter breid. Første tida blei pramen rodd, seinare slepa av ein motorbåt.

Hans Nordås som var skulegut rundt 1910 har fortalt at han var med faren på jobb i Atramadal dei dagane han ikkje gjekk på skulen. Hans jobb var å samla småved til kaffibålet som blei fyrt opp ombord på pramen på veg heim om ettermiddagen.
Ved elvosen var det omlasting for transport langs elva ned til Slagget. Siste tida var det ein liten jernbane som gjorde den jobben. Somme stader er det framleis spor etter muren som bar banen.

PROTOKOLL

Det var altså gruvedrift i Ølve til kring 1920. Denne protokollen fortel detaljert om aktiviteten i Attramadal i den aller siste perioden. Då var det Lysaker kjemiske som dreiv gruvene både i Dalen og i Attramadal. Dei kom på banen her i bygda kring 1860.
Kopardrifta tok slutt sist på 1700-talet, då blei smeltehytta på Slagget nedlagt. Frå 1800-talet var det svovelkisen dei var ute etter, den blei for det meste eksportert rett til industribedrifter i Europa.

Frå 1850 blei det etablert svovelkisgruver mange stader, for eksempel på Stord og Varaldsøy. Men då var det altså 200 år sidan Ølve blei ei gruvebygd.

KART BLICHFELD
Midt på 1700-talet kom bergråd Blichfeld til Ølve. Han fekk kartlagt gamle gruver og la store planar for ny drift. Det blei blant anna bygd ny smeltehytte på Slagget.

KART 2

Blichfeld meinte dei mange store gamle gruvehallane han fann, tydde på at det måtte ha vore gruvedrift i Ølve før 1600-talet. Han fann også spor i Podlen som tydde på det same.

På 1900-talet blei dette kontant avvist av fagfolk. Det var opplese og vedteke at det ikkje var kopargruvedrift her i landet før 1600. 
Men no fortel nye funn at det var slik aktivitet også før reformasjonen, blant anna i Trøndelag alt på 1400-talet. 

Og det er faktisk ganske nyleg teke prøvar i Podlen som fortel at det kan ha vore kopardrift der i alle fall på 1500-talet
Det betyr at den godeste Blichfeld kanskje hadde rett også når det gjeld Ølve. 

Eg håpar dei på Bergverksmuseet på Kongsberg kunne vera villige til å undersøkja dette nærare.
INGEBORG EMILIE ENOKSEN

Denne gravsteinen er også eit synleg minne om gruveaktiviteten her i bygda. Den står på kyrkjegarden i Ølve på grava til Ingeborg Emilie Enoksen som døydde i 1912.
Ho var frå Stavanger og var i ein periode eigar av gruvene. Ho kom ofte til bygda for å sjå til drifta og var ei dame bygdefolket likte svært godt. Ho likte seg her og sa til familien at ho ville gravleggjast i Ølve når den tid kom.

Ein båt kom med kista. Bygdefolket møtte opp, fine kransar. Familien kvitterte med å invitera til gravøl om bord i båten.

Ikkje nok mat, men vin. Karane blei med, konene heim???

Gravsteinen ein av dei største. Etter 100 år ville kyrkjeverjen ta den bort. Gitle Presthus redda steinen.

Gravsteinen er faktisk det industriminnet som er lettast å få auga på når ein køyrer gjennom gruvebygda.
GULLGRUVA
Ikkje berre har me bakstehedlebrot, koparkisgruver og svovelkisegruver her i bygda. Dette er gullgruva på Slagget.
Her var det drift i to år frå 1855 til 1887. Dei knuste 200 tonn klorittskifer og det seiest at dei fann 3 gram gull per tonn. Gruva ligg like ved  vegen og det er visst fleire som har leita etter gull seinare utan å finna noko. Derfor blir det hevda at gullfunnet på Slagget berre var ein bløff, at det vart kunngjort for å auka interessa for gruvedrift i området.
Det er mykje me ikkje veit om gruvehistoria. Men det mogeleg å leita fram meir kunnskap frå ulike arkiv. Det eg har fortalt her har eg plukka litt herifrå og litt derifrå og prøvd å få det til å hengja i hop. Eg har blant anna hatt stor nytte av det som er skrive om gruvene både i bygdebøker, i Bygdadrøso (det lokale bygdebladet vårt) og i Forteljingar om Ølve, to hefter som kom ut på 1990-talet.
Etter kaffipausen skal me ut på tur, forbi Attramadal og til bakstehellebrotet i Bakkhidlaren.
Til så lenge seier eg takk for meg.
